
Årsmelding 2025 for Åram Sogelag

Dette vart nok eit år der Åram Sogelag har fått utretta mykje. Heilt i samsvar med det som var meininga med laget.

I styret har vore    – Oddrun Kobbevik Oldeide
                                –Anne Håberg                    
                                –Vidar Kløvning               
                                –Ole Petter Nystøyl                     
                                –Inge Kløvning         
Vara til styret: –Randi Nygjerde     
                          –Anne Grethe Kragset             
Valnemnd:      –Britt Irene Kvamme              
                         –Anne Grethe Kragset.

Også i 2025 organiserte styret seg med felles leiaransvar. Erfaringane med denne måten å organisere oss på, har vore gode. Og har utvilsamt vore ein styrke for laget. Men ei forutsetning har vore at kvar av styremedlemmane har teke initiativ og ansvar for framdrift,  for ideskaping og med sterk motivasjon til å ville det beste for lokalsamfunnet.
Avgjerande stikkord for å engasjere seg i styret, har likevel vore å ha det kjekt med det vi gjer og med kvarandre. Og at det vi gjer skal ha verdi.

                                                        *
Sogelaget har medverka til, og hatt ansvar for tilskiping av heile 15 ulike arrangement. Vi har også hatt like mange styremøte.  Alt med fokus på å fremje 


forståing og kunnskap om lokalhistoria. Arrangement vi vil nemne spesielt, er møtet i april med krigshistorie som tema. Konkret dreia det seg om å fortelje,  –og heidre Ludvik Hammer for stor og heilt spesiell krigsinnsats. Ei bragd han sjølv ikkje snakka om, og som litt tilfeldig vart kjent for berre få år sidan. Det takka vere vanylvingane Olav Årø og Otto Nordhagen. Ludvik redda livet til 27 engelske soldatar i 1940.
Olav har skrive godt om dette i årsskriftet «Fotefar» for 2000 og 2002.
Ei lærerik hending i Sogelaget var fellestur til arrangement på det innhaldsrike Bygdemuseet på Nordstranda.
Av aktivitet elles må nemnast at vi hadde sommaropne helger på Modellbåtsamlinga og på museet på Gamleskulen.
Vi medverka også til Åramdagane i september, og hadde som vanleg førjulskafe på Gamleskulen i november, der mellom anna innhaldet i dei lokalhistoriske årsskrifta for Sande og Vanylven vart presentert. Vi har medverka til begge.

                                                                 *
Av større tiltak elles, må serleg nemnast måling og avgjerande vedlikehald av Gamleskulen. Takka vere god støtte og omfattande dugnadsarbeid, er bygget no i god stand.
Med tanke på vedlikehald av eigedomen, har vi planlagt å gjere meir no i 2026. Då skal vi setje opp nytt gjerde rundt skuleplassen.
Det som ikkje minst må nemnast av aktivitet og større oppgåver i Sogelaget, er innsatsen i Fotogruppa!  Dei har gjort eit svært viktig arbeid med å sikre lokalhistorie. Dei som serleg har vore pådrivarar her, er ressurspersonane  Laila Haugen, Tonje Ramse Trædal , Britt Irene Kvamme. Bjarne Halle og Sissel/Idar Molvik.
Dei har samla inn store mengder gamle fotografi og digitalisert dei. Dette har resultert i at vi no har digitaliserte billedseriar av stor verdi  som vi ikkje har hatt tilgang til før.  Svært verdfullt, – og her er meir å hente.  Her må nemnast at Sogelagskalendaren, –som no ser ut til å bli årviss, er ein god kanal  til å formidle denne fotohistoria på.
Av andre tiltak som gjeld formidling av lokalhistorie, er produksjonen av  podkastar som Per Jonas Moen hjelper oss med. Her er også mykje ugjort. Til dømes har vi mykje lydopptak med kunnskapsrike personar som har fortalt om lokalt levesett tidlegare og om lokalhistoriske hendingar.
Elles er det kjekt å kunne vise til at økonomien i laget er god.
                                                                      *
Vi vil i årsmeldinga også kort informere om konkrete tiltak og oppgåver som vi er litt i gang med, men som vil få meir fokus framover.
1. Kyrkjejubileet
Åram kyrkje er 100 år i januar 2027. Sogelaget sin medverknad til jubileet vil mellom anna vere å formidle kunnskap om den lokalhistoriske bakgrunnen. Og ikkje minst vil det vere å klaregjere for utstilling eit svært verdfullt originalmateriale. Her har det nyleg dukka opp teikningar og ymse utkast etter byggmeisteren Sivert Storegjerde frå Hallebygda  som er knytt til denne kyrkja. Åram kyrkje skal elles vere den siste her i landet som vart bygt i nygotisk stil. Dokumentasjonen etter Storegjerde er dermed også arkitekthistorisk dokumentasjon.


2. Stadnamninnsamlinga
På 1970 – 1980-talet vart det gjort eit omfattande og godt arbeid med innsamling av stadnamn i kommunane. I Sande kommune vart det ikkje gjort ei samla ferdiggjering av denne kulturhistoria, slik som i Vanylven. Åram Sogelag har teke utfordringa med ferdiggjering, og fått økonomisk støtte til arbeidet frå Språkrådet. Vi håper å få gjort dette arbeidet like forbilledleg som det Sandsøy Sogelag har fått til.

3. Ættesogearbeidet

Sandesoga, der ættesoga for folket i Åram krins var med, vart avslutta tidleg på 1990-talet. Dette er godt over 30 år og mykje er endra. I Sogelaget er vi no innstilte på å få laga ei vidareføring. Ønskjet vårt er at dette kan bli samordna og i samsvar med slik Vanylven Sogelag har gjort det. Og at det kan bli eit sluttprodukt for heile kommunen, og medverke til ein meir felles identitet. I det som er gjort har ressurspersonen Laila Haugen gitt oss gode råd og kunnskap. Det vi innser er at ei vidareført ættesoge vert med digital tilgang.

4. Prosjekt Kystkulturregistrering

Ei nasjonal utgreiing leia av Riksantikvaren har konkludert med at kystkultur ikkje er godt nok ivareteken her i landet. Etter dette har Riksantikvaren gitt Forbundet Kysten i oppdrag å registrere kystkulturmiljø og eldre utbyggingar som bør takast vare på.
Her viser det seg at dei spesielle nausta på verutsette Hakallestranda med steinmur, serleg mot sør, har unik verdi. Kanskje serleg for konstruksjonen som i mange høve er slik at regndrivet vert avvist. Og at inne i naustet er det tørt.
I Sogelaget meiner vi også at desse nausta framstår som monument for nasjonsbygging her i landet; -folket her dyrka markane og brukte steinen i dei felles konstruerte naustmurane. Og då også sikra verdiane som ga dei tilgang til havet og fisken.
Ansvarleg for registrering av desse kystkulturmonumenta, ønskjer å kome og gjere ei grundigare registrering med tanke ivaretaking. 

Vi konkluderer med at her er mykje interessant lokalhistorie å engasjere seg i.
Til slutt: Takk til alle som engasjerer seg og ser verdi i å vere medlem i Åram Sogelag.

Åram Sogelag
v/styret

           4.3.2026



